
   Хĕрсемпе каччăсем

Вăйăран салансан,

Çичĕ çăлтăр тайсан алтăрне,

Улăхри чечексем

Сывлăмпа тăрансан —

Уçайсамччĕ, савни, чĕрӳне!



Шĕл-кăвар тутусем

Пуçăма çавăрсан,

Пилĕкӳ ытама вырнаçсан,

Савакан чĕресем

Килĕшӳллĕ тапсан

«Эпĕ санăн» тесе, тен, калан?



Çăлтăрсем сӳниччен,

Çутă кун киличчен,

Калайман сăмахна каласам!

Сар хĕвел тухиччен,

Ют куçсем куриччен

Чун савни, манăн çеç пулайсам!



Ытарми шăпчăксем

Çывăрма лариччен

Чи ачаш юрруна юрласам!

Шурăмпуç киличчен,

Пин сăмах пĕтиччен — 

«Эпĕ санăн» тесе каласам!

  